РЕСПУБЛИКАНСКИЙ ЭТАП МЕЖРЕГИОНАЛЬНОЙ ОЛИМПИАДЫ ШКОЛЬНИКОВ ПО МАРИЙСКОЙ (ЛУГОВОЙ) ЛИТЕРАТУРЕ

2017-18 УЧ. ГОДА

11 КЛАСС

1. Марий Эл Республикын калык писательже-влакым шарнен возыза (10 балл).
2. Пуымо ужаш-влакым могай произведений гыч налмым палемдыза. Авторжым возыза (6 балл).
Ялсовет лиймек, Эреҥереш у школ пӧртым ыштышт. Тошто школ пӧрт шӱкшемын, пелыжым школ ырыкташ пулан пӱчкеденыт, пелыжым лудмо пӧртлан коденыт. Кеҥежым школышто туныктымаш уке гынат, туныктышо Яндышев школыштак илыштеш. Школ ял шеҥгелне, ото деч тембалнырак, чара нурышто.

Ончылнем лу тетрадь, омо семын эртыше латиндеш ий. Чылажым возаш виемат, жапемат ситен огыл. Но тыште мо уло, эргым, тудыжым лудын лектат гынат, эртыше илышнам пален налат. Тыйын ончылнет мыйын нимогай титакемат уке. Йӱштӧ налме деч первый пеледышым кузе аралат, мыят тыйым тугак аралаш тыршенам.

Элексей, мыйым шарнет мо? Ойлат, пуйто рвезе годсо, волгыдо, яндар эн первый йӧратымаш огеш мондалт. Да, ала-кушто, шӱмын эн келге, муаш лийдыме лукыштыжо тудо кодеш, шуко жап шкенжым ок шижтаре. Тудым, кенета иктаж-мо тарватымеш, одат шиж, одат шарне. Мыйынат лач тыгак лийын.

3. Муро-влак могай произведений гыч улыт? Кӧ мура? Авторжо кӧ? (9 балл).
Изи корнет воктен каяльым,

Изи куэрлаш шуылдальым;

Изи куэн йымалныже

Изи тулым пыштальым,

Изи тулын йӱлымешкыже,

Снеге погаш каяльым,

Снеге поген толмекемже,

Снеге мелнам ыштальым,

Снеге мелна кӱмешкыже,

Чынчыли погаш каяльым.

Чынчыли погаш йӧсӧ огыл,

Тулыкеш кодаш пеш йӧсӧ...

Сӱрем йӱдшат моткоч кӱчык,

Эр ӱжара касым алмашта.

Лач тыгаяк ӱдыр курым,

Шижын от шу, эртал кая.

Ой, шем чодырам, кумда олыкем,

Молан шӱлыкын койыда?

Шӱдыр-влакше, ваш чӱчкен,

Мом тынаре ойледа?

Ой, шижам, колам йӱкдам,

Ойган шӱмем вӱчкеда.

Поро пӱртӱс, шочынава,

Пӱрымаш мыланем ойгым сӧра.

Юҥго воктен вӱдвакшыже

Мо пеш талын йоҥышта?

Юҥго воктен вӱдвакшыже

Мо пеш талын йоҥышта?

Мемнан шинчавӱдна миен шуын дыр,

Садлан пеш талын йоҥышта.

Мемнан шинчавӱдна миен шуын дыр,

Садлан пеш талын йоҥышта.

4. Нине ой-влакым могай литературный герой каласен? Могай произведенийыште? (6 балл).
- Арам ит шорт, Варуш. Ончылгоч ит чеверласе, жап шуде ит ужате. Тыште мо-гынат йоҥылыш лийын. Мыйын нимогай титакемат уке. Кызытак огыл гын, эрдене садак пӧртылам, мӧҥгыштӧ лиям.

- Эн чапле эм кызыт мыланем – Сакмозан чодыра. Ӱдырем, Олика, тыйже кеч мыйым умыло: тыгай туткарыш логалше чодырам кудалтен каяш – шочмо авам кудалтен кодымо дене иктак.

- Шочмо ялыш толынам, шочмо суртыш.

Сурт олмеш йыр пошен кӱкшӧ нуж.

Ала мыйым иктат огеш пурто?

Ала мыйым иктат ынеж уж?

Кугызай-шамычат илат тыште.

Пурышаш, ала нуно ашнат…

5. Ю. Артамоновын «Тамгаже»-влакын лӱмыштым возыза (10 балл).
6. В. Колумбын творчествыжым кӧ тыге аклен? (5 балл).
«Валентин Колумбын поэзийже шонкалаш таратыше, тудын творчествыже келге содержаниян да сылне художественный форман улмыж дене ойыртемалтеш. Тудо чынжымак – марий сылнымут каван эн яндар йӱкан турийже».

7. «Кум эрге» произведенийыште могай кум поэтын образышт гоч поэт да творчестве, айдеме да тудын илышыште вержым почын ончыкталтын? (3 балл).
8. Литератур теорий. Мо тугай драме. Драмын жанрже-влак (5 балл).
9. Произведенийын жанржым да авторжым палемдыза (10 балл).
«Орина кова» 

«Кум эрге» 

«Ӱдырамаш корно» 

«Салика» 

«Сар огеш лий ыле гын…» 

«Анчар» 

«Кӱдырчан ӱжара» 

«Ачамын йӧратыме мурыжо» 

«Шочмо мландын шокшыжо» 

«Шоҥго мичуринец» 

10. Лиеш мо чоным йӧраташ чараш? темылан шонкалымашан изирак сочиненийым возыза (10 балл).
